
                                      ՆԵՐԱԾՈՒԹՅՈՒՆ 

 

Թեմայի արդիականությունը   Այսօր Հայաստանում, ինչպես և ողջ աշխարհում, տեղի 

են ունենում կրթական ոլորտի փոփոխություններ, որոնց նպատակն է կրթությունը 

մոտեցնել իրական կյանքին։ Նոր պահանջներ են առաջադրվել կրթության 

կազմակերպման եղանակներին ու ձևերին,դրա բովանդակությանը։ Փոխվել են 

կրթության նպատակը, խնդիրները, ուսուցչին ներկայացվող պահանջները։  Արդի 

ժամանակաշրջանի առանձնահատկություններից է գիտելիքների ինտեգրման 

միտումը։ Գիտելիքների միավորումը և համադրումը տեղի են ունենում տարբեր 

եղանակներով։ Այն դեպքում, երբ կապեր են ստեղծվում տարբեր ուսումնական 

առարկաներին վերաբերող գիտելիքների միջև, ընդունված է անվանել 

միջառարկայական կապեր։  Միջառարկայական կապերի կիրառումը  Կոմենսկին 

համարում էր «գիտություններից մեծ հարստություններ ձեռք բերելու» լավագույն 

միջոց և գտնում էր, որ «Այն ամենը, ինչը փոխադարձաբար կապված է, նույնպիսի 

կապի մեջ էլ պիտի դասավանդվի»։ Ռուս ականավոր մանկավարժ Կ․Դ․ Ուշինսկին 

միջառարկայական կապերի ստեղծումն ու կենսագործումը համարում էր 

արդյունավետ ուսուցման կարևորագույն նախապայմաններից մեկը։ 

Միջառարկայական կապերը նպաստում են տարբեր ուսումնական թեմաների միջև 

տրամաբանական կապերի ստեղծմանը։ 

ՀԵՏԱԶՈՏԱԿԱՆ ԱՇԽԱՏԱՆՔԻ ՆՊԱՏԱԿԸ  Գրականության  դասավանդման 

ժամանակ ուսուցանվող նյութով կարելի է ստեղծել գրականություն-պատմություն 

միջառարկայական կապ՝ յուրաքանչյուր պատմավեպի ուսուցման ժամանակ։ 

Նպատակն է՝ արժևորել միջառարկայական կապի դերը գրականության 

դասապրոցեսին։ Գեղարվեստական և պատմական իրադարձությունների միջոցով 

վեր հանել ստեղծագործության քաղաքական-գաղափարական բովանդակության 

էությունը, հեղինակի վառ և անկեղծ հայրենասիրությունն ու ժողովրդասիրությունը։ 

Պատմականի ու գեղարվեստի միջոցով առավել խորությամբ բացահայտել հերոսի 

մարդկային նկարագիրը, աշխարհահայացքը, նրա արժեհամակարգը։ Մշակել 

ինքնուրույն մտածողության,  մտքերը հիշելու և ձևակերպելու կարողություն։   

ԹԵՄԱՅԻ ԽՆԴԻՐՆԵՐԸ․  Դասապրոցեսի ընթացքում միջառարկայական կապերի 

պահպանումն ունի բազմաբովանդակ խնդիրներ՝ սկսած աշակերտների մոտ 

գիտելիքների, մետաճանաչողական կարողությունների, հմտությունների 

ձևավորումից, վերջացրած աշակերտների մոտ ակտիվ մասնակցություն 

ցուցաբերելու ցանկութուն սերմանելուց։ Միջառարկայական կապերը դիտարկվել են 

տարբեր ասպեկտներով․ 

ա) որպես ուսուցման գործընթացում ճանաչողական ակտիվության և 

ինքնուրույնության զարգացման և իմացական  հետաքրքրությունների ձևավորման 

պայման։ 

բ) որպես պատմական գիտելիքների, կարողությունների և հմտությունների 

յուրացման արդյունավետության բարձրացման միջոց։ 

գ) որպես պատմական փաստերի ուսուցման սկզբունքների իրականացման միջոց։ 

դ) Ներկայացնել և զուգահեռներ անցկացնել պատմական փաստերի և 
ստեղծագործության ժամանակաշրջանի իրողությունների միջև։ 

ՀԵՏԱԶՈՏԱԿԱՆ ԱՇԽԱՏԱՆՔԻ ԳՈՐԾՆԱԿԱՆ ՆՇԱՆԱԿՈՒԹՅՈՒՆԸ․  

• Մշակել ենք և առանձնացրել համագործակցային մեթոդների խումբ, որը 
կընդլայնի դպրոցի ուսուցիչների գիտելիքները։ 

• Ձևավորել ենք մանկավարժական գործունեություն ծավալելու 

համապատասխան կարողություններ, որը կլինի գործնական և մեթոդական 

օգնություն՝ սկսնակ ուսուցիչների համար։ 

• Մշակել ենք դասի նմուշօրինակներ, որտեղ ներկայացվում է «Պատմություն» և 

«Գրականություն» առարկաների կապը։ 

ԹԵՄԱ 1 

 

   «Միջառարկայական կապեր» հասկացության բնութագրումը և նրա 
կրթադաստիարակչական նշանակությունը 

  

    Թ․Գ․ Ջուհարյանը, բարձր գնահատելով հայ գրականության դասավանդման 

ընթացքում միջառարկայական դերն ու նշանակությունը,իր «Հայ գրականության 

մեթոդիկա» բուհական ուշագրավ ձեռնարկում գրում է․ «․․․ անհրաժեշտ է 

փոխկապակցություն սահմանել գրականության դասընթացի և մյուս առարկաների 

միջև։ Դա կնպաստի ուսուցման ընթացքում միջառարկայական կապերի ստեղծմանը, 

դրա շնորհիվ բոլոր առարկաները, ուրեմն և գրականության դասընթացը կառնվեն 

մեկ ամբողջական համակարգի մեջ, կդառնան միևնույն շղթայի փոխկապկցված 

օղակները, և նրանց ուսուցումն էլ կլինի և արգասավոր, և հետաքրքրական»(38,էջ 99)։ 

Եթե ուսուցումը պետք է դաստիարակող լինի, իսկ արդյունավետ ուսուցման 

միջոցներից մեկը, մեր կարծիքով կարևագույն սկզբունքներից մեկը, դասընթացում 

միջառարկայական կապերի ստեղծումն ու կենսագործումն է, ուրեմն 

միջառարկայական կապերը չեն կարող դաստիարակիչ դեր չկատարել։ Նշանակում է 

տրամաբանական անհրաժեշտություն է ծագում միջառարկայական կապերի 

պրոբլեմն ուսումնասիրել ոչ միայն գիտակցական առումով, այլև դաստիարակության 

տեսության առնչությամբ։ 

  Դպրոցական կրթության մեջ միջառարկայական ինտեգրման խնդիրը վաղուց 

մշակվել է հետազոտողների կողմից։ Կոմենիուսը նշել է․ «Այն ամենը,ինչ փոխադարձ 

կապի մեջ է, պետք է սովորեցնել նույն կապով»։ 

Արդի  ժամանակաշրջանում ընդհանուր կրթության բազայի վրա դպրոցականի անձի 

համակողմանի զարգացման խնդրի իրականացման գործընթացում 

միջառարկայական կապերի դերը սոցիալ-մանկավարժական կարևոր ու 

սկզբունքային նշանակություն է ստանում։  

 Այս խնդրի արդիականությունը պայմանավորված է գիտության և արտադրության 

բնագավառի տարբեր ճյուղերի ինտեգրացմամբ, որոնք իրենց հերթին անհրաժեշտ 

փոփոխություններ են պարտադրում աճող սերնդի կրթությանն ու 

դաստիարակությանը։                                                                                     

  Ժամանակակից հասարակության մեջ ինտեգրված իմացության արդի արդյունքների 

ընդհանուր գիտական գաղափարների մեթոդոլոգիական սկզբունքների և 

համակարգված վերլուծության մեթոդի նշանակությունը այնքան է մեծացել, որ 

դպրոցականների շփումը ինտեգրացիայի արդյունքների հետ դարձել է դպրոցի 

կենսական խնդիրը։ 

    Միջառարկայական կապերը կոչված են ապահովելու տարբեր առարկաների 

ուսուցիչների միասնական մոտեցումը ընդհանուր ուսումնադաստիարակչական 

խնդիրների լուծմանը՝ աշխարհայացքային գիտելիքների ընդհանրացման հիմքի վրա։ 

   Ուսումնական առարկաների միջև գոյություն ունեցող բազմաբնույթ բովանդակային 

կապերի կիրառման հարցերը վաղուց են համարվում հետազոտության առարկա։ 

Հոգեբանամանկավարժական բազմաթիվ հետազոտություններ բացահայտել են 

առարկայական կապերի տարբեր ասպեկտներ և միայն ցույց տվել նրանց համալիր 

բնույթը։           

  Միջառարկայական կապերը իրենց արտացոլումն են գտել ուսուցման խնդիրների, 

բովանդակության, մեթոդների կազմակերպման ձևերի և արդյունքների մեջ։ 

Միջառարկայական կապեր կիրառել է 7-րդ դարի հայ մեծատաղանդ գիտնական, 

մաթեմատիկոս, աստղագետ, մանկավարժ Անանիա Շիրակացին, որն իր 

մաթեմատիկական խնդիրները կազմել է կենդանիների, նրանց հատկություններին 

վերաբերվող օրինակներով։ 

 Միջառարկայական կապերի խնդիրը քննարկման առարկա է դարձել դեռևս 

դասական մանկավարժական աշխատություններում (Յ․Ա․Կոմենսկի, Ի․Հ․ 

Պեստալոցի, Ա․ Դիստերվեգի, Կ․Դ․ Ուշինսկու և այլոց), որոնք այդ խնդրին մոտեցել են 

տարբեր տեսանկյուններից, բայց նրանցից յուրաքանչյուրը ձգտում է ապահովել 

աշխարհի մասին սովորողների մոտ գիտելիքների ամբողջական 

համակարգը։Միջառարկայական կապերի հոգեբանական-մանկավարժական 

հիմնավորումը խորությամբ է տրված հատկապես Կ․ Դ․ Ուշինսկու տեսության մեջ,որը 

դիտարկելով գիտությունների կառուցվածքը, նշում է, որ «բացի հասկացություններից, 

որոնք վերաբերվում են յուրաքանչյուր գիտությանը, հատկապես կան 

հասկացություններ, որոնք ընդհանուր են  շատերին, իսկ երբեմն բոլոր 

գիտություններին»։ 

 Այսօր միջառարկայական կապերի խնդիրը դիտարկում է նրանց կրթական, 

զարգացնող և դաստիարակող ֆունկցիաների փոխադարձ կապերի բացահայտման 

առումով։ 

  Միջառարկայական կապերի պատմական զարգացման հարցերը քննարկվել են 

Պ․Գ․Կուլագինի, Գ․Ի․ Բատուրինի, Շ․Ի․ Գանելինի, Ի․Դ․ Զվերևի, Պ․Մ․  Իվանովի, Ա․Ժ․ 

Բելյաևի, Ն․Ի․ Դումզենկոյի, Պ․Ն Նովիկովի, Ա․ Տեր-Գրիգորյանի, Մ․ Մելքումյանի և 

այլոց կողմից, որոնք ցույց եմ տվել, որ տվյալ խնդրի լուծումը դպրոցական ուսուցման 

գործընթացում ընթացել է կախված նրա զարգացման կոնկրետ պատմական 

պայմաններից։ 

 Միջառարկայական կապերի խնդրի զարգացման կարևոր փուլ դարձավ 

միջառարկայական կապերի՝ որպես ընդհանուր պոլիտեխնիկական, մաս-

նագիտական կրթության միասնության և կրթական ու դաստիարակչական 

ֆունկցիայի որոշակիացումն ու բնութագրումը  (Մ․Յ․ Բատիշև, Ա․Պ․ Բելյաև, Բ․Գ․ 

Անանև, Շ․Ի․ Գանելին և ուրիշներ): 

Միջառարկայական  հետազոտությունները ցույց են տվել, որ ուսուցման գործըն-

թացում միջառարկայական կապերը հանդես են գալիս որպես սովորողների 

ուսումնա-ճանաչողական գործունեության ակտիվացման էական գործոն, որը 

որակապես վերաձևավորում է բոլոր բաղադրիչները։ 

   Չնայած միջառարկայական կապերի խնդրի ուսումնասիրմանը նվիրված հետազո-

տությունների մեծ թվին, հեղինակները այդպես էլ չեն տվել <միջառարկայական 

կապերի>  հասկացության միասնական սահմանումը։ Այսպես օրինակ , Ի․Դ․ Զվերևը  

միջառարկայական կապերը սահմանում է որպես մանկավարժական կոնկրետ 

խնդիրների ձևավորման, ընդհանուր առարկայական գիտելիքների,կարո-

ղությունների, հարաբերակցությունների համակարգի որոշակիացման անհրաժեշտ 

գործոններ։ 

  Հեղինակը գտնում էր, որ մի կողմից միջառարկայական կապերը  համարվում են 

ուսուցման ինքնուրույնության սկզբունք, որը ունի համընդհանուր հատկանիշներ, 

մյուս կողմից միջառարկայական կապերը որպես սկզբունք նպաստում են բոլոր դի-

դակտիկական սկզբունքների իրականացմանը։ 

  Մեր հետազոտության մեջ մենք դիտարկում ենք միջառարկայական կապերը, որպես 

 մանկավարժական համալիր և բազմասպեկտ   հասկացություն, որը կապված է ու- 

սուցման գործընթացի բոլոր բաղադրիչների կառուցվածքի, բովանդակության, 

մեթոդների, միջոցների և ձևերի հետ։ 

 Եթե դիտարկվի ուսուցման վերջնական նպատակը որպես կյանքում 

միջառարկայական կապերի կիրառման ձևավորված կարողություն,  ապա պետք է 

նշել, որ միջառարկայական կապերը  իրական արժեք և գործունեություն ձեռք են 

բերում միայն դպրոցականների պրակտիկ գործունեության մեջ, այսինքն՝ եթե դա 

իրական հնարավորություն է ունեցած գիտելիքները կիրառելու համար։ 

                                            ԹԵՄԱ 2 
 
«Գրականություն» և «Պատմություն» առարկաների կապերի իրացումը դասին 
 

Ի՞նչ ընդհանուր բան կարող են ունենալ պատմական գրություններն ու 

գեղարվեստական ստեղծագործությունները։ Պարզապես երկուսն էլ գոյություն ունեն 

գրավոր տեքստերի տեսքով, որոնք ունեն իրենց հեղինակներն ու ընթերցողները։ 

Հիմնական տարբերությունը կայանում է պատմաբանի և արվեստի գործի հեղինակի 

առջև ծառացած խնդիրների մեջ։ Պատմաբանի խնդիրն է ստեղծել անցյալի օբյեկտիվ 

պատկեր։ Նա ստիպված է սահմանափակվել միայն գոյատևող փաստագրական 

աղբյուրներով։ Գեղարվեստական ստեղծագործության հեղինակի համար 

ամենակարևորը հաջողությամբ իրականացնել իր ստեղծագործական գաղափարը և 

ընթերցողին հետաքրքրել դրանով։ Դա անելու համար նա կարիք չունի ամեն ինչում 

հետևելու այն ամենին,ինչը համարվում է իրական։  

  Պատմության և գրականության միջև կապը շատ ավելի մոտ է, քան կարող էր թվալ։ 

Ցանկացած արձակ ստեղծագործության (հատկապես պատմական վեպի կամ 

իրատեսական վեպի) հեղինակը չպետք է անտեսի պատմական մանրամասների 

իմացությունը։  

  Պատմաբանը, իր հերթին, չի կարողանա որևէ ամբողջական պատկերացում կազմել 

անցյալի մասին, եթե չգիտի ինչպես օգտագործել ժամանակակից գրական մեթոդները։ 

  Պատմաբանի և բանաստեղծի միջև տարբերությունը հիմնականում այն չէ, որ 

առաջինը պարտավոր էր ճշմարտությունն ասել, իսկ երկրորդին ճշմարտությունը 

զարդարել։ Արիստոտելն ասել է, որ պատմաբանն ու բանաստեղծը տարբերվում են ոչ 

թե նրանով, որ մեկը գրում է չափածո, բայց մյուսը արձակով, ոչ, դրանք տարբերվում 

են նրանով, որ մեկը խոսում է կատարվածի մասին, իսկ մյուսը այն մասին, թե ինչ 

կարող էր լինել․․․ Քանզի պոեզիան ավելի շատ խոսում է ընդհանուրի մասին, 

պատմությունը՝ եզակիի մասին։ 

   Գրողի կենսագրությունն ուսումնասիրելու դասերին պետք է գրականության 

ուսուցիչը խստորեն հավատարիմ մնա պատմական փաստերին։  

    Պատմության դասերը և գրողի կենսագրությունն ուսումնասիրելու դասերը պետք է 

փոխադարձաբար լրացնեն և հարստացնեն միմյանց։ Կենսագրական նյութ 

ներկայացնելով՝ պետք է խնամքով ընտրել պատմական,կենսագործական և գրական 

փաստերը, նրա տեղը իր ժամանակի գաղափարական և գրական պայքարում 

բացահայտելու համար։  

    Նյութի ընտրության վերաբերյալ աշխատանքը, որը կօգնի կապել պատմությունը 

գրականության  հետ, կարող է իրականացվել հետևյալ ուղղություններով։ 

 ա)Դարաշրջանի պատմական փաստաթղթերի, նամակների, գրքերի, 

ժամանակակիցների հուշերի, այդ ժամանակվա լրագրության ուսումնասիրություն։ 

բ)Ծանոթության գրողի կյանքի փաստերին, երկրի հանրային կյանքին նրա 

անմիջական մասնակցության մասին պատկերացում։ 

գ)Գրական ստեղծագործությունների գաղափարական և գեղարվեստական 

ինքնատիպության և գրականության զարգացման նշանակալի օրինաչափությունների 

ընկալում։ 

Գրողի ժամանակակից իրականության մասին պատմող գեղարվեստական գործերում 
ստեղագործությունների իրադարձություններն ու հերոսները հայտնվում են 
պատմական մեծ կտավի ֆոնի վրա։ Ցանկացած գրական ստեղծագործության մեջ, 
լինի դա վեպ թե պատմվածք,բանաստեղծություն թե պոեմ, որոնք գրված են 
հայրենասիրական պաթոսով, մենք տեսնում ենք գրականության և պատմության 
միջառարկայական կապը։ 
  Աբովյան-հայրենասերի ատելությունն ուղղված է պարսկական-խանական 
տիրապետության դեմ (1826-1828 թթ․ ռուս-պարսկական պատերազմ)։ Աբովյանի 
հերոսի՝ Աղասու և իր նմանների ըմբոստացման ու պայքարի դրվագները 
պատկերելով՝ նա ձգտում է ընթերցողին դաստիարակել հայրենասիրության ու 
ազատասիրության ոգով։  
Նպատակահարմար գտանք տալ հայտորոշիչ թեստ պատմություն առարկայից՝ 
աշակերտների ուժեղ և թույլ կողմերը բացահայտելու և այդ թեստով գաղափար 
կազմելու տվյալ պատմական իրադարձության մասին։ Թեստի միջոցով իմանալ, թե 
նախնական ինչ գիտելիքներ ունեն պատմությունից, որ կապ տեսնեն գրականության 
հետ։ 

1. Ե՞րբ Աբաս-Միրզայի 60-հազարանոց բանակը խախտեց Գյուլիստանի 
պայմանագիրը և ներխուժեց Արցախ։ 
 ա ․1826թ․ հուլիսին    

             բ ․1827թ․ հուլիսին  
             գ ․1829թ․ հուլիսին   

 դ ․1828թ․ հուլիսին 
 

2. Ե՞րբ է տեղի ունեցել Շամքորի ճակատամարտը։ 
   ա․1826թ․սեպտեմբերի 13-ին 
   բ․1827թ․ սեպտեմբերի 3-ին 
   գ․1826թ․ սեպտեմբերի 3-ին 

   դ․1827թ․ սեպտեմբերի 1-ին 
 
3. Ո՞վ էր Շամշադինում հայ կամավորական ջոկատի հրամանատարը։ 

ա․ Մարտիրոս Վեքիրյանը 
բ․ Գրիգոր Մանուչարյանը 
գ․Վ․ Մադաթովը 
դ․Ի․ Պասկևիչը 
 

4. Ե՞րբ ռուսական զորքերն ու հայ կամավորները վերջապես գրավեցին Երևանի 
բերդը։ 
ա․1827թ․ հոկտեմբերի 1-ին 
բ․ 1827թ․ օգոստոսի 17-ին 
գ․1826թ․ սեպտեմբերի 13-ին 
դ․1828թ․ փետրվարի 10-ին 
 

5. Թուրքմենչայի պայմանագրով ո՞ր խանությունները անցան Ռուսաստանին։ 
ա․Երևանի ր Նախիջևանի 
բ․Արցախի և Գանձակի 
գ․Շիրակի և Զանգեզուրի 
դ․Լոռու և Շամշադինի 

 
Դանիել Վարուժանի կյանքն ու գրական գործունեությունն անցել է մի այնպիսի 
ժամանակաշրջանում, երբ նրա հայրենի երկրում մոլեգնում և մահ ու ավեր էր սփռում 
թուրքական արյունոտ յաթաղանը։ Բանաստեղծը վկա է եղել 1894-1896 և 1908 
թվականների հայկական ջարդերը, տեսել է հրի ու սրի ճարակ դարձած և 
ավերակների վերածված Արևմտյան Հայաստանի երբեմնի ծաղկուն ու շեն գյուղերն ու 
քաղաքները, խորապես վերապրել հարազատ ժողովրդին բաժին ընկած անլուր 
տառապանքները, և․․․ի վերջո, ինքն էլ Զոհրապի, Սիամանթոյի և շատ ուրիշ հայ 
մտավորականների հետ, տանջամահ արվել թուրքական բարբարոս կառավարության 
կազմակերպած 1915 թ․-ի ապրիլյան մեծ եղեռնի ժամանակ։ 
 Ահա պատմություն, որը կարծես թե կրկնվում է․․․ 
  Աշակերտը պատմությունից արդեն գիտի իր երկրի ցավոտ անցյալի մասին և դա 
ներկայացնում է գեղարվեստական երկի մեջ։ 
 Գրական երկերի միջոցով աշակերտը պետք է կարողանա․ 

1. Ճիշտ ընկալել գրականության և պատմության միջառարկայական կապի 
հիմնարար հասկացությունները, փաստերը, նյութի մեկնաբանումը, 
երևույթների և իրադարձությունների հետագա ընթացքի վերաբերյալ 
առաջարկությունները։ 

2. Կարողանա ուսումնական նյութը մասերի բաժանել՝կառուցվածքը պարզորոշ 
ցույց տալու նպատակով։  

3. Բացահայտի նյութի փոխադարձ կապը։ 
4. Տարբերակել դատողությունների տրամաբանական սխալներն  ու 

բացթողումները։ 
5. Բացատրել պատմական փաստերը, սկզբունքները։ 
6. Հասկանա և մեկնաբանի փաստերը, տեքստը, բանավոր նյութը։ 

  Գիտելիքների ձեռքբերումը և կարողությունների ձևավորումը սերտորեն կապված 
են միմյանց հետ և մեկը մյուսի համար հիմք ու ելակետ է։  
  Միջառարկայական կապերի շնորհիվ առավել մատչելի  ու դյուրին է դառնում նոր 
նյութը։ «Պատմություն»  և «Գրականություն» առարկաների միջև միջառարկայական 
կապերի ստեղծումը նպաստում է տվյալ թեմայի հետ կապված գիտելիքների 
ձևավորմանն ու համակարգմանը, անցածի ու անցնելիքի միջև տրամաբանական 
կապերի ստեղծմանը, անձի զարգացմանը, որպեսզի դասը հետաքրքրական , ուսանելի 
ու դաստիարակչական դառնա։ Միջառարկայական կապերի  ստեղծման միջոցով 
աշակերտների մոտ կզարգանան քննադատական և ստեղծագործական 
կաևողությունները։ Կդրսևորվեն ճանաչողական, վերացարկման, մտահանգման, 
դիտարկման, երևույթների նկատմամբ հետաքրքրություն  և քննադատական  
մոտեցում, կհամագործակցեն ընկերների հետ,  կլսեն խոսակցին, կզարգացնեն 
գեղագիտական ճաշակ։ 
     Միջառարկայական կապերի օգտագործումը հնարավորություն է տալիս միևնույն 
առարկայի կամ երևույթի, անձի և իրադրության մասին տարբեր առարկաներից ձեռք 
բերված գիտելիքներն ու տեղեկությունները միավորել մեկ ընդհանուր համակարգի 
մեջ։ Դա օգնում է բացատրվող նյութի ճիշտ ու խոր յուրացմանը, անցածի ու անցնելիքի 
միջև տրամաբանական կապերի ստեղծմանը, ձեռք բերած գիտելիքերի ու 
կարողությունների փոխանցմանն ու օգտագործմանը, որը հսկայական զարգացնող 
արժեք ունի երեխաների համար։ Պատմական գրեթե յուրաքանչյուր թեմա կապ ունի 
գրականության հետ։ 
«Վերք Հայաստանին» պատմական վեպ է, այն արտացոլում է 1826-1827 թվականների 
ռուս-պարսկական պատերազմի իրադարձությունները և Երևանի գրավումը 
ռուսական զորքերի կողմից։ Ըստ վեպի գաղափարի՝ պարսկական տիրապետության 
թոթափումը վերջնական նպատակ չէր։ Գրողի կարծիքով դա միայն սկիզբն է և հայերը 
ձեռք բերելով գոյության ավելի նպաստավոր հանգամանքներ, պետք է ձգտեն 
իրականացնելու ազատության ու անկախության իրենց երազանքը։  

• Ազգային գոյության կարևոր նախապայմանը հոգևոր հասարակությունն է։ 
• Հայոց ազգի ֆիզիկական, հոգևոր ու բարոյական հարստության բացահայտողը 

հեղինակն է։ 
• Հայը Հայկազավակն է, Նոյան թոռը, դրախտի բնակիչը։ 
• Հայի համար ամենից ավելի անփոխարինելի արժեքներ են կրոնը և լեզուն։ 

 
 Միջառարկայական կապերի շնորհիվ առավել մատչելի ու դյուրին է դառնում նոր 
նյութը ինչպես բնագիտական․ այնպես էլ հումանիտար առարկաների ուսուցման 
դեպքում։ 
 Զարգացնում է սովորողի մի շարք կարողություններ, հատկապես մտածելու և 
տրամաբանելու տարատեսակ կարողությունները։ 
 Ուսուցման գործընթացում աշակերտների գործունեության և պահանջմունքների, 
նպատակների, հետաքրքրությունների համապատասխանությունից կախված, նյութը 
և մեթոդներն ընտրելիս անհրաժեշտ է մշտապես հաշվի առնել տվյալ դասարանը, նրա 
առանձին խմբերը կազմող աշակերտների հնարավորությունները, 
պահանջմունքները, շարժառիթներն ու հետաքրքրությունները։ 

 Միջառարկայական կապերի իրագործման հաջողությունն ապահովող կարևոր 
հանգամանք է նաև ուսուցչի՝ դասին մանրակրկիտ պատրաստվելը։ Գործադրվող 
մեթոդները պետք է նպաստեն ինքնակրթության կարողությունների ձևավորմանը։ 
 Միջառարկայական կապերի իրագործման արդյունքում կազմավորվում է 
գիտելիքները մի ընդհանուր համակարգում ընդգրկելու, հիշողության մեջ 
ամբողջական կայուն գոյացություն ձևավորելու կարողություն։  
 Կարելի է առանձնացնել դասին միջառարկայական կապերի իրագործման ձևերից 
հետևյալները․ 

1. տնային հանձնարարություն այլ առարկաներից։ 
2. միջառարկայական բովանդկությամբ միջոցառումներ։ 

Միջառարկայական կապերով դասի գնահատման և վերլուծության համար 
առաջարկում ենք հետևյալ չափանիշները։ 

1. ուսումնադաստիարակչական խնդիրների ձևակերպման մեջ միջառարկա- 
յական կապի առկայության արտացոլում։ 

2. դասին կիրառվող բովանդակային-տեղեկատվական միջառարկայա- 
կան կապերի տեսակները (այլ առարկաներից հետաքրքրող կոնկրետ փաստեր, 
հասկացություններ, փաստեր). 

3. միջառարկայական կապերի իրականացման մեթոդներ և հնարներ, դրանց 
համապատասխանությունը դասի ուսումնադաստիարակչական պահանջ- 
ներին․ 

4. Միջառարկայական կապերի իրագործման ժամանակ սովորողների 
ակտիվությունը, հետաքրքրություններն ու հաջողությունները։ 

 

 Ամփոփելով՝ հարկ ենք համարում նշել, որ այսօր դժվար է պատկերացնել 
աշակերտների բամակողմանի զարգացման ու համակողմանի դաստիարակության 
իրականացումը առանց միջառարկայական կապերի օգտագործման, առանց 
երեխաների հետաքրքրությունների բարձրացման ու ինքնուրույն զարգացման։ 

 Մեզ շրջապատող աշխարհում բոլոր առարկաներն ու երևույթները գտնվում են 
դիալեկտիկական անխզելի կապերի մեջ։ Այս առումով աշխարհը,իրերն ու 
երևույթները միասնական են։ Հենց այս միասնության մեջ էլ երեխան ընկալում է 
աշխարհը, թափանցում նրա էության մեջ՝ միշտ աչքի առջև ունենալով 
ամբողջությունը, որը և ծնել է միջառարկայական կապերի օգտագործման 
անհրաժեշտությունը։ 

                                     Հավելված 
                                                
                                        5 քայլով դասի պլան   
 
Առարկա՝  Գրականություն 
Դասարան՝ 7 
Դասի թեմա՝ Մամփրեի կերպարը 
Ուսուցիչ՝ Աբգարյան Մաթան 
Դասի նպատակը  
Գործող անձանց բնութագրելու, նրանց արարքների հոգեբանական շարժառիթներն 
ընկալելու և մեկնաբանելու կարողությունների ձևավորում 
Դասի ավարտին սովորողը կիմանա 
• Գրական կերպարի վերլուծության սկզբունքները 
• Գրական երկից քաղված փաստերի օգնությամբ հերոսին բնութագրելու 
առանձնահատկությունները 
Դասի ավարտին սովորողը կկարողանա 
• Գրական երկից գտնել տվյալ հերոսի արտաքին բնավորությունը ներկայացնող 
հատվածները 
• Ընկալել հերոսի ապրումները, հասկանալ նրան 
• Բանավոր և գրավոր խոսքով ներկայացնել և բնութագրել տվյալ հերոսին 
• Դրսևորել հանդուրժողականություն և փոխըմբռնում դասընկերների հակադիր 
կարծիքների դեպքում 
Միջառարկայական կապեր՝ գրականություն, պատմություն 
Դասի ավարտին սովորողը կարժևորի 
• անմահության գաղափարը և Մամփրեի խոսքը ուղղված աշխարհին 
Անհրաժեշտ նյութեր – Գալշոյանի նկարները և գրքերը,  Մաշտոցի նկարը և այբուբենը, 
տեսաֆիլմ « Մամփրեի վերջին գիրը» ասմունքող՝ Ջիվան Սարգսյան, «Առավոտ 
լուսոյ»-ի ունկնդրում: 
1 Դասի սկիզբ 
Ինտերակտիվ հարցադրումներով ամփոփել նախորդ թեման՝ «Պատմվածքի սյուժեն և 
գաղափարական բովանդակությունը»:  Նշվել թե Մամփրեն ինչպես է սովորեցնում իր 
իմացած այբուբենը: Պարզաբանել ստեղծագործության հիմնական գաղափարը, 
ստեղծագործությունը բաժանել հատվածների և վերնագրել: Կարևորել 
ստեղծագործությունն ընկալելու և շարադրելու կարողությունը: 
2 Նոր նյութի հաղորդում 
Օրինակների հիման վրա ըստ պատմվածքի նկարագրել Մամփրեի արտաքինը: 
Դասախոսության մեթոդով ներկայացնել պատմվածքի սյուժեն, կատարել 
անդրադարձ պատմական իրադարձությանը /387թ Հայաստանի բաժանումը 
Պարսկաստանի և Բյուզանդիայի միջև/ և կենսական անհրաժեշտություն դարձած 
հայոց գրի և գրականության ստեղծմանը, 301թ-ին Հայաստանը առաջինն աշխարհում 

քրիստոնեությունը որպես պետական կրոն ընդունելու: Կարևորել հայ գրի և 
գրականության, ինչպես նաև լեզվի պահպանումը: 
3 Ուղղորդված աշխատանք 
Պատմվածքից դուրս գրել հենակետային բառեր. կոտորած, գաղթ, սուրբ Մաշտոց, 
այբուբեն, հայոց գրեր, արտասանել արդարություն, ճշմարտություն կիրառելով 
«հինգրոպեանոց» հնարը:  
Նկարագրել հերոսի արտաքինը իր պատկերացմամբ: 
4 Ինքնուրույն աշխատանք 
Թեստային առաջադրանք 
1.Ի՞նչ բարբառով էր խոսում Մամփրեն 
Ա. Խոյի    Բ.   Մշո  Գ. Արարատյան  Դ. Սասնա 
2. Ումի՞ց է սովորել Մամփրեն հայոց այբուբենը 
Ա. Կորյունից  Բ. Հարությունից Գ. Խաչոյից 
3. Կյանքի վերջում ո՞վ է Մամփրեին սովորեցնում այբուբենը 
Ա. Իրենց հարևան Խաչոն  Բ. Իր որդին  գ. իր թոռնիկը  Դ. Գյուղի դպրոցի ուսուցիչը 
4. Մամփրեն ո՞ր տարիքում սովորեց այբուբենը 
Ա. 80  Բ. 62  Գ  75  Դ. 50 
5. Օսմանի լակոտն ի՞նչ էր անվանում Մեհրեաղբյուրին 
Ա. Խոսող աղբյուր  Բ. Օսմանի աղբյուր  Գ. Աթաբունար  
6. Նշվածներից ո՞րն է թևավոր խոսքի վերջին բառը. «Քու հարամ աջը քեզ....» 
Ա. Պահե  Բ. Նվիրե  Գ. քաշե Դ. Տար  
7. Ո՞ր սուրբը կատարեց նրա ուխտը 
Ա. Սուրբ խաչը  Բ. Մարաթուկը  Գ. Դադիվանքը 
8. Ըստ Մուշեղ Գալշոյանի ովքե՞ր էին պատմվածքի հերոսները 
Ա. Երիտասարդները  Բ. Ծերունիները  Գ. Կանայք Դ. պատանիները 
 
5 Դասի ավարտը 
Քառաբաժան մեթոդով ամփոփել դասը 

Ի՞նչ էի տեսնում Ի՞նչ էի լսում 

Ի՞նչ էի զգում Ի՞նչ էի մտածում կամ նոր վերնագիր 

 

Գնահատում – միավորային ըստ կազմած սանդղակի 

Իմանա արտահայտիչ ընթերցանություն, դուրս գրել 
հերոսին բնութագրող բառերը 

4-5 միավոր Նվազագույն 
մակարդակ 

3 վերարտադրի ընթերցածի բովանդակությունը, հայտնի 
իր կարծիքը և հիմնավորի, ընկալի պատմվածքի 
գաղափարը 

6-7 միավոր Միջին 
մակարդակ 

1 վերլուծի պատմվածքը, բնութագրի հերոսներին՝ 
զուգահեռ անցկացնելով պատմվածքի կերպարների և 
իրական կյանքի միջև 

2 Արժևորի և հիմնավորի  հայ գրի և գրականության, 
ինչպես նաև լեզվի պահպանումը 

8-10 միավոր Առավելագույն 
մակարդակ 

 

Տնային առաջադրանք- ըստ ցանկության ընտրել թեման և կատարել հետևյալ 
հանձնարարությունը 
1 խումբ՝ գրել նամակ Մ. Գալշոյանին 
2 խումբ՝ գրել կարծիք սիրած հերոսի մասին 
3 խումբ՝ շարադրանք՝ «Եթե Մամփրեն ապրեր մեր օրերում» վերնագրով: 

ԵԶՐԱԿԱՑՈՒԹՅՈՒՆ 

 

Միջառարկայական համակարգված մոտեցման ներդրումը թույլ է տալիս 
ինքնուրույն գիտելիքներ ձեռք բերել, բարձրացնել սովորողի ինտելեկտուալ 
մակարդակը, ավելացնել նրա հետաքրքրությունն ուսման  նկատմամբ, ընդլայնել 
մտահորիզոնը և զարգացնել դպրոցականների պոտենցիալ հնարավորությունները։ 
Միջառարկա-յական կապերով հագեցած ինտեգրված դասեր անցկացնելիս ավելի 
հաջող է լուծվում տարբեր ունակություններով, երեխաների ուսուցման 
անհատական տարբերակված մոտեցման խնդիրը։ 

Ինտեգրված դասերը երեխաներին  դուր է գալիս։ Դրանք հետաքրքրություն են 
առաջացնում գիտելիքների նկատմամբ, տալիս են շատ նոր, օգտակար գիտելիքներ, 
պարունակում են մեծ հուզական լիցք։ Այդ դասերն օգնում են բանավոր խոսքի 
զարգացման և բառապաշարի հարստացման կարևոր գործին, ձևավորում են 
գեղագիտական ճաշակ, բնության գեղեցկությունն ու հարստությունը, 
ստեղծագործական ներուժը հասկանալու և գնահատելու երևույթները 
բազմակողմանի ընկալելու ունակություն։ 

 Միջառարկայական կապերը ուսուցման գործընթացի կազմակերպման ժամանակ 
ուսուցման համալիր  մոտեցման և կրթության միասնականության  ուժեղացման 
համար անհրաժեշտ պայման են։ Սովորողների ուսումնական գործունեության մեջ 
միջառարկայական կապերի ստեղծումն ու իրականացումը ծառայում է ուսուցման 
գործընթացի ակտիվացման, գիտելիքների համակարգման, մտածողության 
ինքնուրույնության և ճանաչողական հետաքրքրության զարգացման համար որպես 
էական դիդակտիկ պայման։ 

 Ուսուցումը լինելով կենդանի գործողություն՝ անընդհատ աճում է, 
թարմանում,վերազինվում, հագենում նորանոր գաղափարներով, մեթոդներով և հենց 
ուսուցման այս կարողություններն են, որ թույլ են տալիս հետաքրքրությունն 
ապահովել յուրաքանչյուր սերնդի համար՝ կախված տվյալ ժամանակաշրջանի 
պահանջներից, իսկ միջառարկայական կապերով անցկացված դասն ապահովում է 
գրեթե բոլոր սովորողների մասնակցությունը դասին, նրանց մտքի արագ աճին, 
տրամաբանության զարգացմանը, իրենց ունեցած գիտելիքների օգտագործմանը և 
շատ այլ հմտությունների, որոնք կարող են կիրառվել դասի ընթացքում։ 

 Միջառարկայականությունը ուսուցման սկզբունք է, որը կենտրոնանում է դպրոցի 
կրթական պրակտիկայում միջառարկայական կապերի նպատակային և 
համակարգված օգտագործման վրա՝ նպատակներին արդյունավետ հասնելու և 
ուսումնական խնդիրների լուծման համար։ 

